
1. Introdución e obxectivos 
O Club de Ciencia do IES Isaac Díaz Pardo busca promover o interese pola ciencia e fomentar as 
vocacións STEAM entre o alumnado, ao tempo que se reduza a fenda de xénero nestas áreas.  
O noso obxectivo é dar a coñecer os proxectos realizados no Club de Ciencia, compartindo 
experiencias co conxunto da comunidade educativa e demostrando como o traballo práctico, 
colaborativo e interdisciplinar pode potenciar a aprendizaxe e a motivación do alumnado cara a 
ciencia. 
2. Fundamentación teórica e metodoloxía 
Un Club de Ciencia constitúe un espazo de aprendizaxe non formal baseado na indagación e 
experimentación en proxectos reais, promovendo a creatividade, a cooperación e a aprendizaxe 
experiencial. Segundo Kolb (1984) e Ariza (2010), esta aprendizaxe permite construír 
coñecemento mediante a acción, reflexión e aplicación, desenvolvendo autonomía e pensamento 
crítico. 
Estudos como os de  (Schmitz e Tomio, 2019) mostran que os Clubes de Ciencia integran 
dimensións epistémicas, sociais e de identidade, provomendo aprendizaxes profundas e 
colaboración activa. Hernández e Couso (2016) destacan o valor da comunicación científica como 
ferramenta para explicar, debater e divulgar o coñecemento, reforzando habilidades cognitivas, 
procedimentais e sociais. 
Neste traballo preséntanse os proxectos desenvolvidos durante tres cursos (2022- 2025) nos que 
participaron 14, 10 e 12 docentes, respectivamente. A maioría deles contan con destino definitivo 
e continuaron vinculados ao longo de todo o período. O alumnado implicado foi voluntario: 70 
estudantes o primeiro curso, 33 o segundo e 35 o terceiro, de 3º da ESO a 2º de Bacharelato. No 
curso 2022–2023 incorporouse tamén alumnado de 1º e 2º da ESO, limitándose nos seguintes 
debido ao elevado número de inscritos, compensado esta medida coa organización dunha Semana 
da Ciencia para todo o alumnado. As actividades do club de Ciencia desenvolvéronse en horario 
non lectivo, os luns de 15:00 a 16:15. 
3. Desenvolvemento da experiencia 
Entre os proxectos máis destacados levados a cabo no Club de Ciencia, destacan: 
“Os planetas están nos nosos corredores”: construción a escala dos diferentes planetas e 
situados respectando as distancias relativas, acompañados de carteis informativos baixo cada un. 
“A Táboa Periódica”: instalación dos elementos nos casilleiros do alumnado incluíndo 
información sobre configuración electrónica, propiedades físicas e aplicacións... de cada 
elemento. 
“Recuperando a auga perdida”: instalación dun sistema de recuperación de augas pluviais 
nunha vivenda construída polo alumnado, promovendo o uso eficiente dos recursos hídricos.  

“Pecha a billa, abre o futuro”: actividade de sensibilización sobre o consumo responsable da 
auga, simulando unha ducha con botellas que visualizan o gasto real. 
“O río, o noso veciño”: análise físico-química e biolóxica dun río para avaliar a súa calidade. 
“Concurso de derivadas”: actividade para practicar o cálculo de derivadas no alumnado de 
2ºBAC mediante un intenso e divertido concurso de parellas. 
“Mañá podes ser ti”: entrevistas e charla de ex-alumnas que se desenvolven profesionalmente 
en carreiras tradicionalmente masculinizadas. As entrevistas expóñense posteriormente nos 
casilleiros.  
“Semana da Ciencia” no segundo curso, organizouse unha xincana científica para todo o 
alumnado, con probas baseadas nos carteis e proxectos expostos. No terceiro curso realizouse 
unha exposición aberta, onde o alumnado do club explicaba cada proxecto aos seus compañeiros, 
para posteriormente completar un cuestionario final. 
“Visitas”: excursións a Ourense e participación en Galiciencia, Taramundi e visitas ao museo de 
Historia natural e construción Naval, Exponav de Ferrol permitindo experiencias de aprendizaxe 
fóra do centro. 
Outras actividades ou talleres desenvolvidos foron: campionato de xadrez, trazos faciais 
especiais, a luz e a cor, téxtiles condutores, elaboración de xabóns ecolóxicos, radio, extracción e 
maqueta de ADN, extracción da cafeína, ciclo de cine, Zooniverse, electricidade, panel de 
astrónomas, tarefas de astronomía, cámaras estenopeicas, charla sobre recursos hídricos. 
4. Conclusións  
Os proxectos desenvolvidos no Club de Ciencia do IES Isaac Díaz Pardo demostraron que a 
aprendizaxe experiencial é unha ferramenta poderosa para motivar e implicar ao alumnado. 
Proxectos como a maqueta do Sistema Solar e a instalación da Táboa periódica facilitaron a 
comprensión de contidos científicos abstractos mediante a representación visual e práctica. As 
actividades de matemáticas e tecnoloxía, como o concurso de derivadas ou a construción dunha 
vivenda sostible, fomentaron o razoamento lóxico e a aplicación práctica de contidos. Os 
proxectos relacionados coa auga integraron coñecementos de diferentes materias (Física, 
Química e Bioloxía) así como a conciencia ambiental. As iniciativas de sensibilización e 
orientación profesional, como “Mañá podes ser ti”, así como as visitas reforzaron a educación 
integral e a conexión coa realidade fóra do centro. Finalmente, outras actividades 
complementarias diversificaron as experiencias de aprendizaxe, consolidando competencias 
transversais e promovendo unha participación activa, crítica e creativa do alumnado en múltiples 
ámbitos científicos e culturais. 
En definitiva, os proxectos fomentan competencias científicas, creativas e sociais, á vez que 
contribúen a visibilizar o papel das mulleres nas ciencias e a impulsar novas vocacións STEAM. O 
Club de Ciencia constitúe así un motor de innovación educativa no IES e un exemplo de como a 
aprendizaxe activa pode transformar a percepción do alumnado cara á ciencia. 

